
<<ԽՈՍՐՈՎԻ ԱՆՏԱՌ>> ՊԵՏԱԿԱՆ ԱՐԳԵԼՈՑԻ ՊԱՏՄԱՃԱՐՏԱՐԱՊԵՏԱԿԱՆ ՀՈՒՇԱՐՁԱՆՆԵՐԻ ՎԵՐԱԿԱՆԳՆՄԱՆ ԵՎ ՕԳՏԱԳՈՐԾՄԱՆ ԾՐԱԳԻՐԸ
ՀԱՍՏԱՏԵԼՈՒ ՄԱՍԻՆ
-------------------------------------------------------------------------------------------------------------
Հիմք ընդունելով Հայաստանի Հանրապետության կառավարության 2010 թվականի մարտի 25-ի նիստի N 11 արձանագրային որոշման հավելվածի 1.1.2-րդ ենթակետը՝ Հայաստանի Հանրա​պե​տու​թյան կառավարությունը  ո ր ո շ ու մ  է.
1. Հաստատել <<Խոսրովի անտառ>> պետական արգելոցի պատմաճար​տա​րապետական հուշարձանների վերականգնման և օգտագործման ծրագիրը՝ համաձայն հավելվածի:
2. Հայաստանի Հանրապետության մշակույթի նախարարին` որոշումն ուժի մեջ մտնելուց հետո վեցամսյա ժամկետում Հայաստանի Հանրա​պետու​թյան կառավարության հաս​տատ​մանը ներկայացնել ծրագրի իրակա​նաց​​ման համար անհրաժեշտ հա​մա​լիր ուսումնասիրությունների կատար​ման, վերականգնվելիք հուշար​ձանների ընտրման-գույքագրման, դրանց վերա​կանգնման ու օգտագործման նախագծանախահաշվային փաստա​թղթերի մշակման, վերականգնման աշխատանքների կատարման ժամա​նակացույցը:
3. Սույն որոշումն ուժի մեջ է մտնում պաշտոնական հրապարակմանը հաջորդող տասներորդ օրվանից:
Հավելված
ՀՀ կառավարության 2011 թ.
հունիսի  - ի N - Ն որոշման

<<ԽՈՍՐՈՎԻ ԱՆՏԱՌ>> ՊԵՏԱԿԱՆ ԱՐԳԵԼՈՑԻ ՊԱՏՄԱՃԱՐՏԱՐԱՊԵՏԱԿԱՆ ՀՈՒՇԱՐՁԱՆՆԵՐԻ ՎԵՐԱԿԱՆԳՆՄԱՆ և ՕԳՏԱԳՈՐԾՄԱՆ ԾՐԱԳԻՐ

I. ԸՆԴՀԱՆՈՒՐ ԻՐԱՎԻՃԱԿԻ ՆԿԱՐԱԳՐՈՒԹՅՈՒՆԸ

1. <<Խոսրովի անտառ>> պետական արգելոցը զբաղեցնում է 23095.5 հա տարածք: Այն փռված է Գեղամա լեռնաշղթայի հարավարևմտյան և Ուրծ, Երանոս, Դահնակ, Իրից լեռ, Խոսրովասար լեռնաբազուկների լանջերին: Գտնվում է 1600-2300 մ բարձրությունների վրա: 1958 թվականից ունի պետական արգելոցի կարգավիճակ: Արգելոցը կազմակերպվել է բուսական և կենդանական աշխարհի պահպանման, բարելավման, Ազատ և Վեդի գետերի ավազանների ջրային ու ցամաքային բնական էկոհամակարգերի զարգացման բնականոն ընթացքի, լանդշաֆտային և կենսաբա​նական բազմազանության, բնության ու պատմամշակութային հուշարձանների պահ​պա​նու​թյան, գիտաճանաչողական զբոսաշրջության զարգացման նախադրյալների ապա​հովման, բնակչության էկոլոգիական կրթության ու դաստիարակության նկա​տա​ռումներով: 
2. <<Խոսրովի անտառ>> պետական արգելոցը բաղկացած է 4 տեղա​մասե​րից: Արգելոցի, ինչպես նաև նրա պահպանման գոտում, բացի բարձրարժեք բուսական և կենդանական էկոհամակարգերից, պահպանվում է նաև հսկայական պատմամշակութային ժառանգություն: Այն փաստը, որ արգելոցն իր անվանումն ստացել է ի պատիվ Խոսրով 2-րդ Կոտակ թագավորի, ով 4-րդ դարից սկսած տարածքում անտառատնկումներ է կատարել, որսատեղի հիմնել, ընդգծում է տարածքի պատմամշակութային նշանակությունը, ինչի լավագույն արտահայտու​թյու​նը կարող է դառնալ արգելոցի տարածքում գտնվող պատմության և մշակույթի անշարժ հուշարձանների վերականգնումը, պահպանությունը և օգտագործումը: 

3.Ծրագրի իրականացումը հնարավորություն կստեղծի՝ ներդաշնակ պահպանելու և արժևորելու բնական միջա​վայրը և մշակութային ժառանգությունը:
4. Օտարման ոչ ենթակա պատմության և մշակույթի անշարժ հուշարձանների պետական ցուցակում <<Խոսրովի անտառ>> պետական արգելոցի տարածքում հաշվառված է ընդհանուր թվով 312 հուշարձան, որից 29-ը՝ վանքեր, եկեղեցիներ, մատուռներ, 19-ը` բնակատեղի, 2-ը` ամրոց, 222-ը՝ խաչքարեր և տապանա​քարեր, 40-ը` այլ բնույթի հիմնականում միջնադարյան հուշարձաններ, որոնք մեծամասամբ կիսավեր, անբարեկարգ վիճակում են: Վերոնշյալ հուշարձաններն իրենց պատմական, գիտական և գեղարվեստական արժեքով հսկայական գիտա​կրթական, զբոսաշրջային հնարավորություններ ունեն և արտացոլում են հատկապես միջնադարյան Հայաստանի տարբեր փուլերին առնչվող հոգևոր ու նյութական մշակութային շերտերը: 

5. Արգելոցը, որն իր տեղակայվածությամբ (մայրաքաղաքին մոտ լինելու փաստը, հանրապետության հիմնական զբոսաշրջության ուղիների խաչմերուկում գտնվելը), բնական տեղանքապատկերով (լանդշաֆտով), հարուստ և ինքնատիպ բուսականությամբ ու մշակութային ժառանգությամբ ներդրումներ գրավելու մեծ հեռանկար ունի, ընդգրկված է հանրապետության զբոսաշրջության զարգացման կարևոր առանցքում: 
6. Իր գրավիչ բնակլիմայական պայմաններով, բնաշխարհով, պատմա​մշակու​թային ինքնատիպ ու հարուստ ժառանգությամբ այն նշա​նակալի դեր կարող է ունենալ երկրի զբոսաշրջության զարգացման և միջազգային շուկայում հավուր պատշաճի ներկայացման գործում: 
II. ԾՐԱԳՐԻ ՀԱՅԵՑԱԿԱՐԳԱՅԻՆ ՆՊԱՏԱԿՆԵՐԸ ԵՎ ԽՆԴԻՐՆԵՐԸ
7. Ծրագիրը նպատակ ունի նորովի կազմակերպել բնության և պատմա​մշակութային օբյեկտների կառավարումը և պահպանությունը՝ դրանք դիտելով որպես մեկ ամբող​ջական բնապատմական լանդշաֆտ: Սույն նպատակը բխում է ինչպես պատմամշակութային ժառանգության պահպանության և հանրա​հռչակման կարևո​րությունից, այնպես էլ վերջին տարիներին միջազգային ասպարեզում բնության և պատմամշակութային հուշարձանների սինթեզ հանդիսա​ցող տարածք​ների՝ որպես մարդու և բնության ներդաշնակ ստեղծա​գործական արգասիք լինելու կարևորության բարձ​րաց​ման միտումներից: Մոտեց​ման վառ ապացույցն է 2010 թվականին <<Գառնի>> պատմա​​մշա​կութային արգելոց-թանգարանի ՅՈՒՆԵՍԿՕ-Հունաստան մշա​կու​թա​յին լանդշաֆտների պահպա​նության և կառավարման բնագավառի <<Մելինա Մերկուրի>> միջազգային հիմնադրամի մրցանակին արժանանալու հանգա​մանքը: Նման քաղաքա​կանությունը կխթանի արգելոցի հանրահռչակմանը և զբոսաշրջության զար​գաց​մանը, միջազգային ճանաչելիության բարձրացմանը:
8. Այդ համատեքստում անհրաժեշտ է կանխել <<Խոսրովի անտառ>> պետական արգելոցի տարածքում գտնվող պատմաճարտարապետական հուշարձանների՝ բնական գործոններով պայմանավորված աստիճանաբար քայքայումը և բարելավել դրանց պահպանվածության վիճակը: Այս արժեքների ամրակայումը և վերականգնումը թույլ կտա ներդաշնակ պահպանել անցյալի մշակութային հուշարձաններն իրենց շրջակա արժեքավոր բնական միջավայրի հետ: Արդի արագ զարգացող զբոսաշրջության պայմաններում այս հուշարձանների օգտագործումը նպատակ ունի նաև լուծել տարածքում որոշակի զբաղվածության, ենթակառուցվածքների ստեղծման խնդիրներ: 

9. Հուշարձանների առկա վթարային վիճակի վերացմամբ և արդյունավետ օգտագործմամբ սույն ծրագրի իրականացումը նպատակ է հետապնդում.

1) վերականգնել արգելոցի տարածքի պատմամշակութային հուշարձանները.

2) կազմակերպել հուշարձանների ճիշտ պահպանությունը՝ որպես մշակութային լանդշաֆտ (բնական և մշակութային ժառանգության ներդաշնակ պահպանման համալիր մոտեցում).
3) նպաստել հուշարձանների արժևորմանը՝ ինչպես տեղի բնակչության, այնպես էլ միջազգային հանրության շրջանակում. 

4) ակտիվացնել և նորովի կազմակերպել հուշարձանի հիման վրա կրթադաստիարակչական ու կրթամշակութային գործընթացները.
5)  հուշարձանների օգտագործմամբ նպաստել զբոսաշրջային ենթա​կա​ռուց​վածքների, զբոսաշրջության տարբեր ձևերի զարգացմանը և զբոսա​շրջային սեզոնի երկարաձգմանը.

6) ստեղծել նոր զբաղվածության ոլորտներ՝ գրաստային տուրիզմի (գրաստների միջոցով խմբերի տեղափոխումը հուշարձաններ կարող է տեղում զարկ տալ հատկապես ձիաբուծությանը, լրացուցիչ եկամուտի աղբյուրի վերածվել արգելոցին հարակից բնակավայրերում ապրող բնակչության համար և չվնասել բուսածածկը ճանապարհների կառուցման դեպքում), հուշանվերային արտադրության հետ կապված, նպաստել շրջակա համայնք​ներում կենսամակարդակի բարձրացմանը.

7) բարձրացնել արգելոցում մշակութային ժառանգության հանդեպ հոգատարությունը և վերահսկողությունը:

10. Որպես ծրագրված գործողությունների և միջոցառումների հաջորդակա​նություն՝ սույն ծրագրի առաջնահերթ գործարկումը նախատեսվում է սկսել արգելոցի տարածքում գտնվող երեք խոշոր հուշարձանային համալիրների վերա​կանգնման, պահպանության, հասարակության ընկալման համար մատչելիացման և առանձին երթուղիներով ներկայացման գործունեությամբ: Ըստ այդմ, նպատակա​հարմար ենք գտնում ընտրել վերջին տարիներին հատկապես գիտաճանաչողական արշավների անց​կացման, ուխտերի կազմակերպման վայրեր համարվող <<Հավուց Թառ>> (11-18-րդ դդ., հաշվառված է 61 պահպանական օբյեկտ), Աղջոց Սբ Ստեփանոս (12-13-րդ դդ., հաշվառված է 51 պահպանական օբյեկտ) վանական համալիրները և Գեղմահովիտի եկեղեցին (13-րդ դար): Այս հուշարձաններն ընդգրկված են արգելոցի 1-2 երթուղիներում (Հավուց Թառ-Ելիջա գյուղատեղի-Գլան գյուղատեղի–Բայբուրդ գյուղատեղի-Փոքր շեն գյուղատեղի-Ներքին Իմիրզեկ գյուղատեղի-Բերդատակ-Կաքավաբերդ): Խնդիր է դրվում առավել հաճախակի այցելության վայր հանդիսացող այս մշակութային ժառանգության օբյեկտներում` 

1) իրականացնել մոնիտորինգ (դիտանցում)՝ ընտրված հուշարձանների պահպանվածության վիճակը, հուշարձանների պահպանական գոտիները, այցելությունների մասով հուշարձանների սեզոնային թողունակության աստիճանը, առավել վտանգված և առաջնահերթ միջամտության կարիք ունեցող հուշարձանների ցանկը կազմելու, վերականգնման հնարավորությունը, ամրակայման ձևերը և անհրաժեշտ միջոցները որոշելու նպատակով. 

2) կազմակերպել հուշարձանների համապատասխան պահպանությունը և բարեկարգումը.

3) տեղադրել տեղեկատվական վահանակներ, աղբամաններ և բիոզուգա​րաններ.

4) իրականացնել հուշարձանների հիման վրա կրթական, ճանաչողական միջոցառումներ, դրանց պահպանության և բարեկարգ պահպանելու կարևորությունն ընդգծելու նպատակով հանրային իրազեկման քարոզարշավի անցկացում.

5) ապահովել հուշարձանների՝ անաղարտ և բարեկարգ վիճակով սերունդ​ներին փոխանցումը.

6) խրախուսել էկոտուրիզմի ոլորտում ներդրումների ներգրավմանը՝ ստեղ​ծելով  բնապահպանությանը նպաստող նոր կայուն աղբյուր:

11. Սույն ծրագրի իրականացման խնդիրներից կարելի է համարել նաև նշված հուշարձանների հետագա պահպանության գործընթացի պարբերական վերա​հսկողությունը և արգելոցի այլ հատվածներում գտնվող մշակութային արժեք​նե​րի պահպանվածության և վերականգնման հնարավորության մոնի​տորինգի անց​կացումը: 

III. ԾՐԱԳՐԻ ԻՐԱԿԱՆԱՑՈՒՄԸ
12. Ծրագրի իրագործումը նախատեսում ենք երկու հիմնական փուլերով՝ նախապատրաստական և իրականացման: 

1) Նախապատրաստական փուլի աշխատանքները իրականացվելու են 18 ամիսների ընթացքում և ընթանալու են ստորև ներկայացվող հիմնական ուղղություններով.
ա. ծրագրին առնչվող փաստաթղթերի փաթեթի կազմում (պատմամշակութային հուշարձան-կառույցների գույքագրում, ըստ տիպերի և օգտագործման գործառույթի խմբավորում, գրական-գրաֆիկական նյութերի նախնական ծանոթացում, վերականգնվող օբյեկտների նշմամբ՝ սխեմատիկ գլխավոր հատակագծի մշակում).

բ. հնագիտական հետազոտությունների (պեղումների), բնապահպանական, ճարտարապետաշինարարական, գիտական ուսում​նաս​իրությունների իրակա​նա​ցում. 

գ. Հայաստանի Հանրապետության օրենսդրությամբ սահմանված կարգով հուշար​ձանների վերականգնման նախագծերի մշակում, համաձայնեցում.

դ. ծրագրի կազմում և ֆինանսավորման առաջարկների ներկայացում և դոնոր կազմակերպություն​ների ներգրավում.

ե. արգելոցի տարածքում աշխատանքների կատարման համապատասխան թույլտվությունների ձեռքբերում.

զ. արդյուքների ամփոփում, պլանավորում և զբոսաշրջային գրաֆիկի կազմում` համաձայնեցնելով Հայաստանի Հանրապետության էկոնոմիկայի նախարա​րության և այլ շահագրգիռ գերատեսչությունների հետ: 

2) Երկրորդ փուլում արդեն մշակված փաստաթղթերի հիման վրա իրականացվելու են պլանավորված հետևյալ աշխատանքները.

ա. ընտրված հուշարձանների ամրակայում և վերականգնում.

բ. նախատեսված տեղերում բարեկարգ պահպանում (աղբամանների, բիոզու​գարանների տեղադրում).

գ. հանրահռչակում (տեղեկատվական ուղեցույց-նշանների, բազմալեզու վահա​նակ​ների տեղադրում, կրթաճանաչողական ծրագրի իրականացում).

դ. հուշարձաններին մոտեցման ուղիների մատչելիացում և թողունակության սահմանված աստիճանի պահպանման ապահովում՝ չխախտելով արգելոցի պահպանության ռեժիմը:

13. Իրականացման փուլից հետո կարելի է նախատեսել նաև հանրային իրազեկման միջոցառումներ: 

IV. ԱԿՆԿԱԼՎՈՂ ԱՐԴՅՈՒՆՔՆԵՐԸ
14. Ծրագրի իրագործման դեպքում արգելոցի տարածքում կարող ենք ունենալ վերականգնված, պահպանված և բարեկարգ երեք հուշարձանային համալիրներ, որոնք գիտալուսավորչական, կրթական մեծ ներուժ ունեն և մշակութային արժեհամակարգերի պահպանման ու փոխանցման, սոցիալ-տնտեսական զարգացման յուրօրինակ մեխանիզմ կարող են հանդիսանալ տարածքի էկոհամակարգերի հետ ներդաշնակ ներկայացման պարագայում: Մասնավորապես` աշխարհագրորեն մոտ գտնվող <<Գառնի>> պատմամշակութային արգելոց-թանգարանի վերածումը տարանցիկ կենտրոնի դեպի նշված հուշարձաններ զբոսաշրջիկների այցելության առումով, կարող է զարկ տալ տարածքում զբոսաշրջային ենթակառուցվածքների ստեղծմանը, տուրիզմի տարբեր տեսակների զարգացմանը: Այսպես օրինակ, <<Գառնի>> պատմամշակութային արգելոց-թանգարանից գրաստների միջոցով խմբերի տեղափոխումը Հավուց թառի վանական համալիր կարող է դառնալ գրավիչ ճանաչողական ժամանցի առումով, զարկ տալ տեղում ձիաբուծությանը, լրացուցիչ եկամուտի աղբյուրի վերածվել արգելոցին հարակից բնակավայրերում ապրող բնակչության համար և չվնասել բուսածածկը ճանապարհների կառուցման դեպքում: Արգելոցին հարակից բնակավայրերում ավանդական մշակույթի հիման վրա ստեղծված հուշանվերների և ազգային ուտեստի վաճառքը կարող է լրացուցիչ եկամուտի աղբյուր հանդիսանալ հատկապես զբոսաշրջիկների հյուրընկալության, սպասարկման գործընթացներում: Այս առումով ակնկալվող արդյունքներից է տեղի բնակչության սոցիալ-տնտեսական զարգացման ևս մեկ հնարավորություն ընձեռումը, ինչը թույլ կտա նորովի մոտենալ ազգային արժեքներին, ինչպես նաև դրանց պահպանումը և ճանաչումը, ներկայացումը դարձնել եկամուտի աղբյուր և զբաղվածության, հուշարձանների հանդեպ հոգատար վերաբերմունքի ցուցաբերման գործոն:
15. Ակնկալվող արդյունքների շարքում կարևորվում է նաև տարածքի մշակութային և բնական միջավայրերի ներդաշնակ պահպանման և օգտագործման աշխատանքային պայմանակարգերի սահմանումը և կիրառումը:
16. Հետագայում ակնկալվում է լավագույն փորձի կիրառումը նաև արգելոցի մյուս հատվածներում գտնվող հուշարձանների վերականգնման և զբոսաշրջային նպատակներով օգտագործման աշխատանքներում: Հուշարձանների հետագա պահպանության գործում կարևոր ենք համարում խնդրով շահագրգռված հասարակական կազմակերպությունների ներգրավումը՝ հանրային իրազեկման, արգելոցում համապատասխան պայմանակարգերի պահպանման նպատակով: 

17. Հուշարձանների էքսկուրսիոն-զբոսաշրջային նպատակներով օգտագործումը կարող է նաև հետագայում ազդակ հանդիսանալ տարածքի պատմամշակութային բովանդա​կության լիարժեք օգտագործման, երթուղիների ընդլայնման, գիտաճանա​չո​ղական, գիտակրթական արշավների կազմակերպման գործընթացների զարգաց​ման առումով:
ՏԵՂԵԿԱՆՔ-ՀԻՄՆԱՎՈՐՈՒՄ
<<Խոսրովի անտառ>> պետական արգելոցի պատմաճարտարապետական հուշարձանների վերականգնման և օգտագործման ծրագիրը հաստատելու մասին>> Հայաստանի Հանրապետության Կառավարության որոշման նախագծի ընդունման  վերաբերյալ
1. Իրավական ակտի ընդունման անհրաժեշտությունը

<<Խոսրովի անտառ>> պետական արգելոցի պատմաճարտարա​պետական հուշարձանների վերականգնման և օգտագործման ծրագիրը հաստատելու մասին>> ՀՀ Կառավարության որոշման նախագծի  ընդունումը  պայմանավորված  է  Հայաստանի Հանրապետության Կառավարության 2010 թվականի մարտի 25-ի նիստի N 11 արձանագրության՝ Հայաստանի Հանրապետության Արարատի մարզի մշակութային հիմնախնդիրների լուծմանն ուղղված միջոցառումներով:
2. Ընթացիկ իրավիճակը և խնդիրները

<<Խոսրովի անտառ>> պետական արգելոցի տարածքում գտնվում են 312 պատմաճարտարապետական հուշարձաններ, որոնք հայկական պատ​մամշակութային ժառանգության լավագույն օրինակներից են և ունեն վերա​կանգնման կամ ամրակայման կարիք: Դրանց պահ​պա​նությունն ու ընդգրկու​մը զբոսաշրջային երթուղիներում ազգային ռազմա​վարության կարևորագույն ուղղություններից է և մշա​կութային քաղաքականության խնդիր:

Հաշվի առնելով այն հանգամանքը, որ ծրագիրը միտված է ոչ միայն պատմաճարտարապետական հուշարձանների վերականգնման, ամրակայ​ման աշխատանքներ իրականացնելուն` նախատեսվում է սկսել արգելոցի տարածքում գտնվող երեք խոշոր հուշարձանային համալիրների՝ Հավուց Թառ, Աղջոց Սբ Ստեփանոս վանական համալիրների և Գեղմահովիտի եկե​ղեցու վերա​կանգնման, պահպանության, հասարակության ընկալման համար մատչելիության և առանձին երթ​ուղիներով ներկայացման գործունեությամբ:
Այս հուշարձաններն ընդգրկված են արգելոցի 1-2 երթուղիներում (Հավուց Թառ-Ելիջա գյուղատեղի-Գլան գյուղատեղի–Բայբուրդ գյուղատեղի-Փոքր շեն գյուղատեղի-Ներքին Իմիրզեկ գյուղատեղի-Բերդատակ-Կաքավա​բերդ): Խնդիր է դրվում առավել հաճախակի այցելության վայր հանդիսացող այս մշակութային ժառանգության օբյեկտներում իրականացնել մոնիտորինգ (դիտանցում)՝ ընտրված հուշարձան​ների պահպանվածության վիճակը, հուշարձանների պահպանական գոտիները, այցելությունների մասով հուշար​ձանների սեզոնային թողու​նակության աստիճանը, առավել վտանգված և առաջնահերթ միջամտության կարիք ունեցող հուշարձանների ցանկը կազմե​լու, վերականգնման հնարավորու​թյունը, ամրակայման ձևերը և անհրա​ժեշտ միջոցները որոշելու նպատակով:
2009 թվականին Հայաստանի Հանրապետության մշակույթի նախա​րա​րության պատվերով արդեն իսկ իրականացվել է Հավուց թառ և Աղջոց վանական համալիրների տեխնիկական վիճակի դիտանցում:

2011 թվականին նախատեսվում է իրականացնել Գեղմահովիտի եկեղեցու տեխնիկական վիճակի դիտանցում ու Հավուց թառ և Աղջոց վանա​կան համալիրների վերաբերյալ  տվյալների հստա​կեցում:
2011 թվականին նշյալ աշխատանքներն իրականացնելուց հետո ժամանակացույցով կկազմվի հուշարձանների վերականգնման ամբող​ջական ծրագիր (անհրաժեշտության դեպքում կնախատեսվեն նաև հնա​գիտական ուսումնասիրություններ):

3. Կարգավորման նպատակը և բնույթը

  Ծրագիրը նպատակ ունի նորովի կազմակերպել բնության և պատմամշակութային օբյեկտների կառավարումը և պահպանությունը՝ դրանք դիտելով որպես մեկ ամբող​ջական բնապատմական լանդշաֆտ և այդ համատեքստում վերականգնել արգելոցի տարածքի առավել վտանգված և առաջնահերթ միջամտության կարիք ունեցող պատմաճարտարապետական հուշարձան​ների վերականգնումը, դրանց նպատակային օգտագործումը և ընդգրկումը զբոսաշրջային երթուղիներում:
4. Նախագծի մշակման գործընթացում ներգրավված ինստիտուտները և անձինք
Նախագծի մշակմանը մասնակցել են ՀՀ մշակույթի նախարա​րության աշխատակազմի մշակութային ժառանգության և ժողովրդական արհեստների վարչության, պատմության և մշակույթի հուշարձանների պահպանության գործակա​լության, <<Պատմամշակու​թային արգելոց-թան​գա​րանների և պատմա​կան միջավայրի պահպանության ծառայություն>> ՊՈԱԿ-ի, ՀՀ բնա​պահ​պանու​թյան նախարարության աշխատակազմի հա​մա​պա​տասխան մասնագետները:
5. Ակնկալվող արդյունքը


Արգելոցի տարածքում կունենանք վերականգնված, բարեկարգ հուշարձաններ և կազմակերպված զբոսաշրջային երթու​ղիներ:

ՀՀ մշակույթի նախարար



Հասմիկ Պողոսյան
Տ Ե Ղ Ե Կ Ա Ն Ք
<<Խոսրովի անտառ>> պետական արգելոցի պատմաճարտարապետական հուշարձանների վերականգնման և օգտագործման ծրագիրը հաստատելու մասին>> Հայաստանի Հանրապետության Կառավարության որոշման ընդունման  կապակցությամբ պետական բյուջեում ծախսերի և եկամուտների նվազեցման կամ ավելացման մասին
<<Խոսրովի անտառ>> պետական արգելոցի պատմա​ճարտա​րապետական հուշարձանների վերականգնման և օգտագործման ծրագիրը հաստատելու մասին>> Հայաստանի Հանրապետության Կառավարության որոշման ընդունումը 2011 թ. պետական բյուջեում լրացուցիչ ֆինանսական ծախսեր է առաջացնում:
Տ Ե Ղ Ե Կ Ա Ն  Ք
<<Խոսրովի անտառ>> պետական արգելոցի պատմաճարտարապետական հուշարձանների վերականգնման և օգտագործման ծրագիրը հաստատելու մասին>>  Հայաստանի Հանրապետության Կառավարության որոշման  ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտության կամ բացակայության մասին
<<Խոսրովի անտառ>> պետական արգելոցի պատմա​ճարտարա​պետական հուշարձանների վերականգնման և օգտագործման ծրագիրը հաս​տատելու մասին>> Հայաստանի Հանրապետության Կառավարության որոշ​ման ընդունման կապակցությամբ այլ իրավական ակտերում փոփոխու​թյուններ կամ լրացումնր կատարելու անհրաժեշտություն չի առաջանում:
ՏԵՂԵԿԱՆՔ
<<Խոսրովի անտառ>> պետական արգելոցի պատմաճարտարապետական հուշարձանների վերականգնման և օգտագործման ծրագիրը հաստատելու մասին>>  Հայաստանի Հանրապետության Կառավարության որոշման  նախագծի ընդունման  վերաբերյալ
	Առաջարկության հեղինակը
	Առաջարկության, դիտողության բովանդակությունը
	ՀՀ մշակույթի նախարարության պարզաբանումները և հիմնավորումները

	ՀՀ բնապահպանության նախարարություն
	<<Խոսրովի անտառ>> պետական արգելոցի պատմաճարտարապետա​կան հուշարձանների վերականգնման և օգտագործման ծրագիրը հաստա​տելու մասին>> ՀՀ Կառավարության որոշման նախագծի վերաբերյալ ունի հետևյալ առաջարկությունները.

1. նախագծի հավելվածի`

1) <<Ծրագրի հայեցակարգային նպատակները և խնդիրները>> գլխի 2-րդ պարբերության (էջ 4) 4-րդ և 5-րդ տողերից հանել <<մեկ միասնական երթուղով>> բառերը, քանի որ հուշարձանները կարող են ներառվել ու ներկայացվել նաև առանձին երթուղիներում.

2) <<Ծրագրի իրականացումը>> գլխի`

ա. նախավերջին պարբերության /էջ 6/ <<պահպանական>> բառը փոխարինել <<պահպանության>> բառով.

բ. վերջին պարբերությունը <<վարվելակերպի կանոնների>> բառերից հետո լրացնել <<, ինչպես նաև արգելոցի պահպանության ռեժիմի>> բառերով.

3) <<Ակնկալվող արդյունքները>> գլխի (էջ 7) 16-րդ տողի <<Տեղում>> բառը փոխարինել <<Արգելոցին հարակից բնակա​վայրե​րում>> բառերով, կամ եթե նկատի է առնվել Գառնի գյուղը, ապա հստակեցնել:

2. Միաժամանակ հարկ է նշել, որ նախագծի հավելվածում նշված հուշար​ձանների վերականգնման աշխա​տանքներն իրականացնելիս անհրաժեշտ է խստորեն պահպանել <<Բնության հատուկ պահպանվող տարածքների մասին>> ՀՀ օրենքի պահանջները:
	Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:



	ՀՀ տարածքային կառավարման նախարարություն 
	<<Խոսրովի անտառ>> պետական ար​գելոցի պատմաճարտարապետա​կան հուշարձանների վերականգնման և օգտագործման ծրագիրը հաստա​տելու մասին>> ՀՀ Կառավարության որոշ​ման նախագծի վերաբերյալ առաջարկու​թյուններ չունենք:
	

	ՀՀ էկոնոմիկայի 

նախարարություն
	«Խոսրովի անտառ» պետական արգելոցի պատմաճարտարապետա​կան հուշարձանների վերականգնման և օգտագործման ծրագիրը հաստա​տելու մասին» ՀՀ կառավարության որոշ​ման նախագծի վերաբերյալ առա​ջար​կում եմ հետևյալը.

Նախագծի հավելվածի «Ծրագրի հայեցակարգային  նպա​տակները և  խնդիրները» բաժնի 2-րդ պարբերության            1-ին կետում «հուշարձանների պահպանական գոտիները» բառերից հետո լրացնել «այցելությունների մասով հուշարձանների սեզոնային թողունակության աստիճանը» բառերը,
Նախագծի հավելվածի «Ծրագրի իրականացումը» բաժ​նի 2-րդ պարբերության 6-րդ կետում «պլանավորում և աշխատանքային գրաֆիկի կազմում» բառերից հետո լրաց​նել «համաձայնեցնելով ՀՀ էկոնոմիկայի նախարարության և այլ շահագրգիռ գերատես​չությունների հետ» բառերը,

Նույն բաժնի 3-րդ պարբերության 4-րդ կետում «հուշարձաններին մոտեցման ուղիների մատչելիացում» բառերից հետո լրացնել «և թողունակության սահմանված աստիճանի պահպանման ապահովում» բառերը,

Նախագիծը համապատասխա​նեց​նել «Իրավական ակտերի մասին» ՀՀ օրենքի 41-րդ հոդ​վածի պահանջներին
	Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:



	ՀՀ ֆինանսների նախարարություն
	«Խոսրովի անտառ»   պետական արգելոցի պատմաճարտարապե​տական հուշարձանների վերա​կանգնման ու օգտագործման ծրա​գիրը հաստատելու մասին» Հայաս​տանի Հանրապետության Կառավա​րու​թյան որոշման նախագծի (այսու​հետ` Նախագիծ) 4-րդ կետով հանձնա​րարվում է ՀՀ ֆինանսների նախա​րարին Նախագիծը հաստատ​վելուց հետո 20-օրյա ժամկետում ՀՀ մշակույթի նախարարի հետ համա​տեղ առաջարկություն ներկայացնել ՀՀ Կառավարություն` Ծրագրով նախա​տեսված աշխատանքները ֆինանսավորելու վերաբերյալ: 

Այս կապակցությամբ հայտնում ենք, որ, համաձայն «Հայաստանի Հանրապետության բյուջետային համակարգի մասին» ՀՀ օրենքի          21-րդ հոդվածի, համապատասխան ոլորտը համակարգող պետական կառավարման մարմինը ՀՀ տարեկան պետական բյուջեների նախագծերը կազմելիս սահմանված կարգով պետական լիազոր մարմնի (ՀՀ ֆինանսների նախարարություն) քննարկմանն է ներկայացնում նպատակային  ծախսային ծրագրեր իրականացնելու համար անհրաժեշտ ֆինանսավորման հայտեր:

 Հետևաբար Նախագծով վերը նշված հանձնարարականի սահման​ման ան​հրա​ժեշտությունը չկա, ուստի   առա​ջարկում ենք հանել Նախագծի  4-րդ կետը:
	Կատարվել է համապատասխան ուղղում:



	ՀՀ արդարադատության

նախարարություն
	1.  Նախագծի նախաբանի վերաբեր​յալ հայտնում ենք, որ անհրաժեշտ է նկատի ունենալ «Իրավական ակտե​րի մասին» Հայաստանի Հանրապե​տու​թյան օրենքի /այսուհետ` Օրենք/  43-րդ հոդվածի 4-րդ մասի պահանջ​ները:

2.  Նախագծի 2-րդ կետը «վեցամսյա» բառից առաջ անհրաժեշտ է լրացնել «որոշումն ուժի մեջ մտնելուց հետո» բառերով:

3.    Նախագծից անհրաժեշտ է հանել 3-րդ կետը, քանի որ դրա անհրաժեշտությունը չկա:    
4.  Նախագծով հաստատվող Հավել​վածի /այսուհետ` Հավելված/ 6-րդ կետի համարակալումն անհրաժեշտ է համապատասխանեցնել Օրենքի            41-րդ հոդվածի 4-րդ, 5-րդ և 6-րդ մասերով սահմանված պահանջնե​րին, որոնց համաձայն` իրավական ակտերում դրույթները շարադրվում են հերթական համար ունեցող կետերի տեսքով։ Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերու​թյուն​ների։ Կետերը և ենթակետերը համարակալվում են արաբական թվանշաններով, իսկ պարբերություն​ները` հայերենի այբուբենի փոքրա​տա​ռերով։ Իրավական այլ ակտերի կետերի համարները տեքստից բաժանվում են միջա​կետով, ենթա​կետե​րը` փակագծերով, իսկ պարբե​րու​թյունները` միջակե​տով:

5.  Հավելվածի 5-րդ կետի 6-րդ են​թա​կետում անհրաժեշտ է հստակեց​նել «գրաստային տուրիզմի» արտա​հայ​տությունը: 
6.    Հավելվածի 8-րդ կետում «(տես հավելված 1)» բառերն անհրաժեշտ է փո​խարինել «համաձայն Հավելված    1-ի» բառերով:

 7. Հավելվածում անհրաժեշտ է բացել «ՀՀ» և «ՀԿ» հապավումները` նկատի ունենալով Օրենքի 45-րդ հոդվածի  11-րդ մասի պահանջները:   

8. Հավելվածից անհրաժեշտ է հանել ծանոթագրությունը` նկատի ունենա​լով Օրենքի 45-րդ հոդվածի 12-րդ մասի պահանջները:

9. Հավելվածի N 1 Հավելվածում անհրաժեշտ է նշել ծրագրի տևողության հստակ ժամկետները:
	Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:
Կատարվել է համապատասխան ուղղում:

Կատարվել է համապատասխան ուղղում:

Կատարվել է համապատասխան ուղղում:
Կատարվել է համապատասխան ուղղում:

Կատարվել է համապատասխան ուղղում:

Հաշվի առնելով ՀՀ արդարադատության նախարարության կարծիքը՝ մեկ անգամ ևս ուսումնասիրվել է ժամանակացույցի հետ կապված խնդիրները և որոշվել՝ N 1 Հավել​վա​ծով հաստատված ժամանակացույցն ընդհանրապես հա​նել, քանի որ ՀՀ Կառավարության որոշ​ման նախագծի 2-րդ կետով սահ​ման​ված է ժամանա​կացույցի ներկայաց​ման ժամկետ:








